
Sylwadau mewn ymateb i lythyr ar gydymffurfiaeth â gofynion y Ddogfen Tâl ac Amodau gwaith Athrawon
Mae UCAC yn ymwybodol iawn o enghreifftiau o ddiffyg cydymffurfio â gofynion y School Teachers' Pay and Conditions Document, ond mae rhaid pwysleisio mai diffyg cyllid yw’r broblem, gan amlaf.  Mae’n anodd iawn i Benaethiaid weithredu gofynion statudol y STPCD pan nad oes digon o gyllid yn yr ysgolion i dalu am y newidiadau sydd eu hangen.  
Cyflenwi
Mae Penaethiaid yn ofidus iawn na fydd modd cyrraedd y sefyllfa o “rarely cover” ar gyfer mis Medi 2009.  Mae’r costau cyflenwi yn fawr a does dim digon o arian ar gael.  Mae Penaethiaid sydd wedi gwneud gwelliannau mawr yn y maes hwn yn dweud wrthym y bydd hi’n anodd iawn cyrraedd y nod.
CPA
Mae darparu amser CPA yn rheolaidd ar amserlen yr ysgol dal yn her i rai Penaethiaid.  Mae’n broblem os oes salwch yn codi, h.y. defnyddio’r amser CPA ar gyfer cyflenwi.  Mae’n broblem, hefyd, mewn mannau lle defnyddir Cynorthwywr Dosbarth i edrych ar ôl y dosbarth adeg CPA.  Mae disgwyl i rai athrawon baratoi a marcio gwaith ar gyfer y cyfnodau hyn.  Mae hyn yn gwneud y cyfnod CPA yn ddi-werth, gan nad yw’n ddefnydd effeithiol o amser CPA.  Mae ysgolion wedi mynd lawr y llwybr o ddefnyddio cynorthwywyr dosbarth, yn lle athrawon cymwysedig, oherwydd problemau cyllido.  Cred UCAC mai athrawon cymwysedig ddylai fod â chyfrifoldeb dros ddosbarth cyfan o blant, bob amser.
Cyd bwysedd bywyd/gwaith
Mae’n amlwg nad yw Penaethiaid ac aelodau o’r Uwch Dîm Rheoli yn cael amser penodedig arweinyddiaeth.  Mae gwir angen edrych ar gydbwysedd bywyd a gwaith arweinwyr ysgol.  Mae holl fentrau (initiatives) Llywodraeth y 
Cynulliad yn cael effaith mawr ar lwyth gwaith Penaethiaid ac Arweinwyr 
mewn ysgolion sydd yn gorfod arwain yr agenda newid, e.e. mae cyfarfodydd di-ri am yr agenda 14-19 a’r agenda trawsnewid darpariaeth addysg a 
hyfforddiant.  Golyga hyn fod arweinwyr ysgolion uwchradd yn treulio llai a llai o amser wrth y gwaith o redeg yr ysgol o ddydd i ddydd.  Mae llwyth gwaith ychwanegol mawr yn dod yn sgil datblygiadau ysgubol ac mae’n amhosib rheoli cydbwysedd gwaith / bywyd, os na ddaw arian ychwanegol i law i staffio ar lefel uwch, er mwyn tynnu’r baich wrth Benaethiaid.
Mewn ysgolion bach ac ysgolion Cynradd does dim digon o arian i allu cynnig talid CAD / TLR am gyfrifoldebau arbennig, nac i gyflogi Dirprwy.  Felly, naill ai mae athrawon dosbarth yn cymryd llawer mwy o faich am ddim cydnabyddiaeth ariannol, neu mae’r Pennaeth yn cymryd y mwyafrif, neu’r holl faich, gan nad oes Dirprwy neu unrhyw aelod o staff ar lwfans yn yr ysgol!.

Weithiau mae athrawon eu hunain yn gwirfoddoli i golli rhai o’u hawliau er mwyn sicrhau nad oes rhaid i rywun golli swydd neu ran o swydd.
Diffyg Cyllid

Mae UCAC yn cydnabod bod angen pwysleisio bod y STPCD yn ddogfen statudol a sicrhau bod pob athro yn derbyn ei hawliau statudol.  Mae’n rhaid i ni, hefyd, bwysleisio’i fod yn her i gyflawni gofynion statudol, os nad oes arian digonol i allu cyflogi’r staff sydd angen.  Pwysleisia UCAC bod y datblygiadau ar ran y cytundeb llwyth gwaith, a gofynion newydd yn y STPCD yn golygu bod gwir angen i ysgolion staffio ar lefel uwch, ond nid yw’r cyllid yn caniatáu hyn.  Nid diffyg ewyllys i weithredu sydd, ond diffyg cyllid!
Argymhellion UCAC

1. Mae angen cyllido ysgolion yn well, gan roi ystyriaeth lawn i oblygiadau’r cytundeb llwyth gwaith.
2. Mae angen sicrhau bod Byrddau Llywodraethol yn llwyr ymwybodol o’u cyfrifoldebau a gofynion y STPCD.
3. Dylai’r cwrs CPCP (NPQH) roi rhywfaint o sylw i’r STPCD, fel bod rhai sy’n anelu at fod yn benaethiaid yn ymwybodol nid yn unig o’u cyfrifoldebau o ran aelodau staff, ond hefyd yn ymwybodol o’u hawliau hwy.

